
Башламчылыкъ4 бет 12 бет

Ахыры 2-чи бетдеди.

Газетибиз миллет 
хазнабызны тутуругъу 
болгъанын ангылагъанла кёпдюле

2022 жылны экинчи жарымына газетге жа-
зылыу кампания бошалды. Ол жумуш редак-
цияда ишлегенлени  жууаплы кезиулеринден 
бириди. Жазылыу апрельде башланнган эди, 
жарсыугъа, бу жол тиражыбыз, озгъан кезиу 
бла тенглешдиргенде, 202 экземпляргъа тюш-
генди. Битеу да жылны экинчи жарымына 1 
437 адам жазылгъанды газетге. Ыйыкъгъа юч 
кере чыкъгъан республикалы изданияла бла 
тенглешдиргенде, кёрюмдюлерибиз энишге 
артыкъ бек тюшмегендиле, игидиле. Къабарты 
тилде басмаланнган республикалы газетден 
жаланда юч жюз экземпляргъа, орус тилде 
чыкъгъандан эки жюзге азды жазылгъанлары-
быз. Жылны биринчи жарымында тиражыбыз 
1 639 экземпляр болуп тургъанды.   

Сёзсюз, бюгюнлюкде биз ишибизде газетни 
басма тюрлюсюн сакълауну  эмда айнытыуну 
бек уллу борчубузгъа санайбыз. Электрон 
тюрлюсю да айныйды, ыйыкъгъа беш кере 
жангыртылады, шабат эм солуу кюнледе да 
официал сайтыбыз материалладан толады.

Энди уа жазылыу кампаниягъа окъуучула-
рыбыз къалай къатышханларына къарайыкъ. 
Озгъан кезиудеча, эм уллу кёрюмдю Наль-
чикни почта бёлюмлериндеди. Башхача айт-
ханда, шахарны тийресинде болгъан 19 почта 
бёлюм 232 экземпляр къошхандыла тиражы-
бызгъа. Тырныауузну тёрт бёлюмюнде –144, 
Кёнделенни эки бёлюмюнде–127, Огъары 
Малкъарда – 107 адам жазылгъанды газетге.

Эллерибизни юсюнден айтханда, хал 
былайды: Хасания–96, Бабугент–87, Бу-
лунгу–61, Яникой–55, Герпегеж–51, Тё-
бен Чегем–45, Къашхатау–42, Ташлы-Та-
ла–40, Акъ-Суу–40, Лашкута–24, Жангы 
Малкъар–22, Быллым–20, Жанхотия–19,  
Элбрус–19, Хабаз–18, Кичибалыкъ–17, 
Къара-Суу–14, Бызынгы–16, Бедик–10, 
Огъары Жемтала–14, Нартан–11,  Биринчи 
Чегем эм Экинчи Чегем–11, Прохладный–10, 
Кенже–10, Хушто-Сырт–7, Шалушка–6, 
Жемтала–6, Терс-Къолда бла Аушигерде 
тёртюшер адам жазылгъандыла газетге. 
Биришер, экишер, ючюшер газет алгъан 
министерствола, ведомствола эм тюрлю-
тюрлю биригиуле да кёпдюле.

Къурманыгъыз къабыл болсун!

Къабарты-Малкъарны муслийманларын Къурман байрам бла 
жюрегимден къызыу алгъышлайма!

Бу сыйлы байрам ёмюр-ёмюрлени ичинде дин ахлуланы 
эслерин исламны башланнган кезиуюне, аны хазналары-
на бурады, жандауурлукъгъа, тюзлюкге эмда адеплиликге 
чакъырады, ахшылыкъла этерге эмда ниет тазалыкъгъа ити-
ниулюкню белгисиди. Ма ол бийик даражалы адеп-къылыкъ 
жорукъла исламгъа эмда бизни къыралда жюрюген битеу 
динлеге тёредиле. Аланы бирикдирген кючлери барды, ала 
жамауатда келишиулюк болуруна, Россейни кёп миллетли 
халкъыны бирлигине себеплик этедиле. Ол а къыралыбызны 

деменгилилигини эмда жашнаууну кючлю мурдору болгъанды, 
болгъанлай да къалады.

Къабарты-Малкъарны дин биригиую жамауатыбызны жаша-
уун бютюн ырахатлы этиу жумушлагъа тири къатышады. Биз 
аны конфессияланы араларында халланы тутхучлу болурла-
рына, халкъыбызны бирлигин кючлендириуге, республиканы 
мамырлыкъны бла келишиулюкню сакълаугъа салгъан къый-
ынларына уллу багъа бичебиз.

Къабарты-Малкъарда жашагъанланы барысына да, жюре-
гими теренинден алгъыш эте, саулукъ, монглукъ, ишлеринде 
бла башламчылыкъларында жетишимле тежейме!

Къабарты-Малкъар Республиканы Башчысы 
К.В. Коковну Къурман байрам бла 

А Л ГЪ Ы Ш Л А У У

Къабарты-Малкъар Республиканы Башчысы Казбек Коков 
Юйюрню, сюймекликни эм кертичиликни кюню бла республи-
каны жамауатын алгъышлагъанды.

- Къабарты-Малкъар Республиканы хурметли халкъы! Багъалы 
жерлешлерим! 8 июль бизни къыралда Россей Федерацияны 
Президенти Владимир Владимирович Путинни Указына 
тийишлиликде Юйюрню, сюймекликни эм кертичиликни кюнюча 
белгиленеди.  

Бу кюннге официал халлы байрамны даражасы берилгени са-
улукълу жамауатны сакълауда юйюрню эм тёрели къыйматланы 
энчи магъаналары болгъанларын кёргюзтеди. Аллай жамауат 
тёлюден тёлюге кертичиликни, юйюрюнге, юйюнге, Ата журтунга 
сюймеклик сезимлени ётдюреди. Была бир бирден айырылмагъан 
ангыламладыла, аланы сакъларгъа уа, социумну бек магъаналы 
кесегича, юйюрню институтун сакъласа онг боллукъду.

Бюгюнлюкде бизни Президентибизни оноулары эм биринчиден 
сабийлери болгъан юйюрлеге себеплик этиу бла байламлыдыла. 
Социал билекликни  кёбейтиу жаны бла амалла толтуруладыла, 
билим бериуню, саулукъ сакълауну, физическая культураны эм 
спортну качестволарын, санатор-курорт онгланы игилендириу, 
ырахат жашау болумланы къурау эм аланы тапландырыу ишле 
тындырыладыла.

Юйюрню къыйматы, тамата тёлюге хурмет этиу тёреле, сабий-
леге сюймеклик эм къайгъырыу бизни жамауатны не заманда да 
кючлю мурдору болгъандыла, ала республиканы эм къыралны 
жетишимли айныуунда магъаналы жерлерин алгъандыла.

Битеу жюрегимден сизни бу аламат, жылы байрам бла ал-
гъышлайма. Саулукъ-эсенлик, огъурлулукъ эм хар юйге ыра-
хатлыкъ тежейме! – деп айтылынады республиканы Башчысыны 
алгъышлауунда. 

«Юйюрню къыйматы жамауатны кючлю мурдоруду»

Республикада тирлик жыйыуну 
башланнганыны юсюнден телеграм-
каналда страницасында Къабарты-
Малкъар Республиканы Башчысы 
Казбек Коков хапарлагъанды.

«Къабарты-Малкъарда голубиканы 
тирлигин жыйыу башланнганды. Ол 
бизни республикада жангы битимге 
саналады, анга россей рынокну эл 
мюлк товарларыны санында сурам 
да ёсе барады. Бюгюнлюкде респу-
бликаны аграрчылары аны промыш-
ленный халда ёсдюрюуню Чегем эм 
Урван районлада башлагъандыла, 
ол салыннган жерлени кенгликлери 
125 гектар чакълы бирге жетгенди 
– былтырдан эсе 20 гектаргъа кё-
бейип», – деп айтылынады республи-

каны оноучусуну публикациясында.
Къабарты-Малкъар кёгетлени бла 

жемишлени жыйыу ишде быйыл рос-
сей регионланы юч алчысыны санына 
киргенди. Бусагъатда республикада 
наныкъ, шапталланы тюрлюлерин, 
дугъум, нектарин, эрик жыйыу къы-
стауду. Баллилени жыйыу да ахырына 
жетеди, бахча жилеклени тирлиги да 
иги болгъанды.

Битеу да бирге Къабарты-Мал-
къарны эл мюлк организациялары, 
фермер мюлклери эм энчи ие пред-
принимательле жылны аллындан 
башлап тюрлю-тюрлю кёгетледен бла 
жемишледен 4,8 минг тонна чакълы 
бир жыйгъандыла, ол а былтыргъы бу 
кезиуню кёрюмдюлеринден кёпдю.

Бахча кёгетле бёлюмде да тирликни 
кетериу къызыу барады. Республи-
каны консерва заводларына жашил 
къудору бла нашала жетдириледиле, 
жууукъ заманда жер-жерли бадыра-
жанла да жиберилликдиле.

Прохладна районда эл мюлк пред-
приятияла къышлыкъланы оруп 
башлагъандыла. Эсигизге салайыкъ, 
былтыр республика 1,3 миллион 
тонна мирзеу жыйгъанды, нартюхню 
тирлиги биринчи кере миллион тон-
надан озгъанды. «Быйыл да ахшы 
кёрюмдюлени сакълайбыз», – деп 
белгилегенди Казбек Коков. 

КъМР-ни Башчысыны бла Прави-
тельствосуну пресс-службасы. 

Республикада тирлик жыйыуну кёрюмдюлери игидиле

Юйюрню, сюймекликни бла 
кертичиликни битеуроссей кю-

нюнде Нальчикни администрация-
сында юлгюлю юйюрлеге къууан-

члы халда «Сюймеклик эм кертичи-
лик ючюн» майдалланы бергендиле.

КЕНГЕШ Газетибиз миллет хазнабызны тутуругъу 
болгъанын ангылагъанла кёпдюле

Чыгъарылгъан кёрюм-
дюлени юсюнден айта, ти-
раж бир кесек ёсген элле-
ни – Огъары Малкъарны, 
Бабугентни, Кёнделенни, 
Тырныауузну, Хасанияны, 
Тёбен Чегемни – почта бё-
люмлеринде ишлегенлеге 
ыразылыгъымы билдирирге 
сюеме. Ала, ол жерледе 
жашагъанлагъа газетибиз-
ни магъанасын ангылатып, 
жызылыугъа иги къошум-
чулукъ этгендиле. Башда 
сагъынылгъан тизмеге, гит-
че эллерибиз болгъанлыкъ-
гъа, алай ахшы кёрюмдюле 
болдургъан Ташлы-Таланы, 
Герпегежни эм Булунгуну 
почталарында ишлегенлени 
да къошаргъа боллукъду. 

Кесигиз кёргенликден, хар 
жерде да жазылыу кампа-
ния бирча бардырылмайды.  
Ачыкъ айтайым, газетни 
журналистлери да эллеге 
айланыр ючюн къалмай-
дыла. Алада жашагъан кёп 
сабийли юйюрлени, белги-
ли эм фахмулу адамланы, 
къол усталаны, иш къурап 
баш кечиндиргенлени, жер-
жерли администрацияланы, 
мектепледе ишлегенлени, 
айырмалы жаш тёлюбюзню 
юслеринден тохтамагъан-
лай материалла хазырлагъ-
анлай эм басмалагъанлай 
турабыз. Эллерибиз бла 
байламлыкъны юзмезге кю-
решебиз – анда жашайдыла 
бизни окъуучуларыбызны 
асламысы, аладыла газетни 
бетлерини жигитлери.   

 Энди уа жазылыу кампа-
ниягъа себеплик этгенле-
ни бир къауумуну атларын 
сагъыныуну тийишли кёре-
ме:  КъМР-де Адамны эр-
кинликлери жаны бла упол-
номоченный Зумакъулланы 
Борис, Черек районну адми-
нистрациясыны башчысы 
Къулбайланы  Алан, Элбрус  
районну администрациясы-
ны башчысыны къуллугъун 
толтургъан Сотталаны Къур-
ман, КъМР-ни прокуроруну 
болушлукъчусу Сотталаны 
Жанна, Сюд  приставла-
ны федерал службасыны 
КъМР-де управлениясыны 
таматасы, республикада 
баш сюд пристав Бауаланы 
Ахмат,  КъМР-ни жарыкъ-
ландырыу эм илму мини-
стри Анзор Езаов, КъМР-ни 
табийгъат байлыкъла эмда 
экология министри Ша-
уаланы Илияс, КъМР-ни 
транспорт эмда жол мюлк 
министри Аслан Дыше-
ков, КъМР-ни курортла эм 
туризм министри Мурат 
Шогенцуков, КъМР-ни уру-
нуу эмда социал къоруулау 
министри Асанланы Алим. 

Аладан сора да, Къабар-
ты-Малкъар къырал универ-
ситетни ректоруну къуллугъ-
ун толтургъан Юрий Альту-
дов, Республикалы клиника-
лы больницаны баш врачы-
ны орунбасары Къудайланы 
Шамил, КъМР-ни саулукъ 
сакълау министерствосуну 
сюд медицина экспертиза 
бюросуну таматасы Ме-
чукъаланы Алихан бла аны 
орунбасары Мечукъаланы 

Азрет, КъМР-ни урунуу эм 
социал къоруулау министер-
ствосуну «Энчи юй» къырал 
казна учреждениясыны ди-
ректору Асанланы Маштай,  
Огъары Малкъарны экинчи 
номерли мектебини дирек-
тору Жангоразланы Борис, 
«Чайка» санаторийни тама-
тасы Мамайланы Фатима, 
Черек, Чегем эм Элбрус 
районлада электросетьлени 
таматалары Жангоразланы 
Хасан, Жаболаны Марат 
эм Хапаланы Юсюп, РФ-ни 
МВД-сыны Черек эм Эл-
брус район бёлюмлеринде 
таматалары Хапаланы Дал-
хат бла Шауаланы Арсен, 
КъМР-ни Парламентини 
депутаты Насталаны Алий-
Солтан, «Къайсыннга 100 
атлам» тарых, маданият 
эсгертмелени сакълаугъа 
болушлукъ этиу фондну 
таматасы Тетууланы Хадис 
къолларындан келгенни 
аямагъандыла.

Мамайланы Солтан, Гай-
ыланы Заутдин, Табакъ-
сойланы Ахыя, Атабий-
ланы Айшат, Князланы 
Расул, Байчораланы Аси-
ят,  Атмырза ланы Мах-
ти,  Баллиланы Рашид, 
Нальчик почтаны Элбрус 
участкасыны тамата къул-
лукъчусу Афашокъаланы 
Руслан, Элбрус районну 
Халкъны социал жаны 
бла жалчытыу комплек-
сли арасыны директору 
Этезланы Мажит, Элбрус 
районну Социа л жаны 
бла къоруулау эм иш бла 
жалчытыу арасыны тама-
тасы Мырзаланы Замрат, 
«Эльбрус-Транс» акцио-
нер обществону таматасы 
Темуккуланы Абдул-Ха-
шим, Элбрус районну Жол 
мюлк управлениясыны 
таматасы Ахматланы Му-
радин, «Приэльбрусье» 
Миллет паркны таматасы 
Чочайланы Малик, КъМР-
ни культурасыны сыйлы 
къуллукъчусу Мусукаланы 
Сакинат,  белгили жур-
налистле Жангуразланы 
Нажабат, Шауаланы Раз-
ият, Османланы Хыйса, 
Холаланы Марзият, Тика-
ланы Фатима, Байсыланы 
Марзият,  Кетенчиланы 
Зульфия эм башхала га-
зетни тиражыны ёсерине 
себеплик этгендиле. 

Сагъынылгъанланы ба-
рысына да редколлегияны, 
кесими атымдан да жюрек 
ыразылыгъымы билдирирге 
сюеме. Ала малкъар халкъны 
маданият хазнасын, ана тилин 
сакъларгъа, айнытыргъа къо-
шумчулукъ этедиле. Ол ишни 
тамамлауда «Заман» газетни 
къаллай бир магъанасы бол-
гъанын иги ангылайдыла. 

Белгилисича, газет мил-
летни энчилигин кёргюзт-
ген шартланы санында эм 
биринчи турады. Биз, ол 
жууаплылыкъны ангылап, 
эки жылдан «Заманны» 
100-жыллыкъ юбилейине 
окъуучуларыбыз бла бирге, 
аланы саны да ёсюп, тий-
ишлисича тюбер умутдабыз.

КЪОНАКЪЛАНЫ Хасан, 
«Заман» газетни
баш редактору.

Ахыры. 
Аллы 1-чи бетдеди.

Юйюрню, сюймекликни бла 
кертичиликни битеуроссей кю-
нюнде Нальчикни администра-
циясында юлгюлю юйюрлеге 
къууанчлы халда «Сюймеклик эм 
кертичилик ючюн»  деген май-
далла бергендиле. 

Бу  майдал бла бирге бек азындан 
25 жылны жашагъан адамланы 
саугъаларгъа оноу 2008 жылда 
этилгенди. Андан бери аны Нальчик 
шахар округда 260 юйюр алгъанды. 
Бу жол да анга кёп жылланы къу-
уанчда, къыйын кезиуде да бирге 
жашап, бир бирге билеклик этип 
келген, урунууда жигерликлери, 
билимликлери бла ахшы юлгю 
кёргюзтген 20 ата бла ана тийишли 
болгъандыла. Аланы алгъышлар-
гъа  Нальчикни администрация-
сыны башчысы Таймураз Ахохов, 
аны орунбасары Атмырзаланы 
Земфира, Нальчикде ЗАГС-ны та-
матасы Валентина Шериева,  тиши-
рыуланы республикалы эмда шахар 
советлерини башчылары Аулият 
Каскулова бла  Лидия Дигешева 
чакъырылгъандыла.  

Таймураз Ахохов, келгенлеге 
ыспас эте, хар инсанны жашау-
унда  юйюрю, юйю, жууукълары, 
сабийлери эм багъалы болгъан-
ларын чертгенди. «Эр кишини  
бла юй бийчени бир бирлерине 
кертичиликлери, балалагъа сюй-
меклик, тамата тёлюлеге хурмет 
этиу  жамауатыбызны ёмюрледен 
келген байлыгъыды. Бу байрам 
жашды, быйыл ол онтёртюнчю 
кере белгиленеди, алай анга 
властьланы, адамланы жанындан 

да аслам эс бурулады. Бютюнда 
бюгюнлюкде  юйюр хазнагъа эм 
сыйлы жер тийишлиди. Насыплы 
юйюр жаныбыздан сюйген ша-
харыбызны, республикабызны, 
къыралыбызны тутуругъуду. Са-
бийлеригизни, жууукъларыгъыз-
ны къууанчларын кёрюрюгюзню 
тежейме», – дегенди ол. 

– Юлгюлю юйюрле не къадар кёп 
болсала, къыралыбыз да ол къадар 
кючлю боллукъду. Сюймеклик 
сезим инсанны жашагъан къада-
рында биргесине барады, алгъа 
атагъа  бла анагъа, артда устаз-
лагъа, жууукъ-тенгнге, Ата журтунга, 
жашау нёгерге сайлагъан адамынга 
да. Ол жарыкъ сезим сизни юйле-
ригизде таркъаймасын», – дегенди 
Валентина Шериева. Аулият Фу-
адовна инсанны жашауунда хар 
не да юйюрюнден башланнганын, 
аны ич дуниясын, кёз къарамы анда 
къуралгъанын белгилегенди. 

Алай бла быйыл майдалла бла 
бирге 61 жылны жашагъан Вилий 
Солодких бла Любовь Федоровна 
(ала эки сабий ёсдюргендиле, беш 
туудукълары бла бир учхунлары бар-
дыла), 34 жылны бир юйюр болуп 
жашагъан, юч сабий ёсдюрген Бер-
берланы Бурхан бла Кючюкланы 
Зухура, бирге 32 жылны жашагъан 
Эндрейланы Мухамедия бла Свет-
лана (аланы эки сабийлери бла юч 
туудукълары бардыла) эм башхала 
саугъаланнгандыла – битеу да 20 
юйюр. Ала жыйылгъанлагъа узакъ 
ёмюр, шуёхлукъ, мамырлыкъ, 
сюймеклик, ырахатлы жашау те-
жегендиле. Берберланы Бурхан а 
назмусун да окъугъанды.

Жырлары бла Диана Шухостано-
ва, Къужонланы Амалия бла Алим 
Карданов къууандыргъандыла. 
Ахырында саугъаланнган юйюрле 
бирге суратха тюшгендиле.

КУЛЬЧАЛАНЫ Зульфия.

КъМР-ни Башчысы Казбек Ко-
ковну инфраструктура къурулуш 
бла байламлы берген буйрукъла-
рыны чеклеринде КъМР-ни Прави-
тельствосуну Председатели Мусу-
кланы Алий  Россей Федерацияны 
Регионланы айнытыу жаны бла 
комиссиясыны президиумуну жый-
ылыууна къатышханды. Аны РФ-ни 
Правительствосуну Председатели-
ни орунбасары Марат Хуснуллин 
бардыргъанды.

Кенгешде миллет эмда феде-
рал проектлени толтуруу не халда 
болгъанына, къурулушда законлу 
мардаланы тапландырыуну амал-
ларына эмда инфраструктура 
къурулушха ахча алыр ючюн про-
ектлени сайлаугъа регионланы за-
явкаларына къаралгъанды. 

Правительстволу комиссия Къа-
барты-Малкъар Республиканы за-
явкасын къабыл кёргенди. Сёз Бах-
сандагъы суу ызны биринчи кесегин 
тартыугъа 2024–2025 жыллагъа 
602,5 миллион сомгъа бюджет 
кредит бёлюуню юсюнден барады. 
Алгъаракълада уа  регионнга бу 
проектге бюджетден 2022–2023 
жыллагъа 2,1 миллиард сом бё-
люннгенди. 

Проектге кёре Бахсан районну 
жети элине эмда Бахсан шахаргъа 
79-километрлик суу ызны тартыргъа 
эмда жашау журтланы къурулушла-
рына да инфраструктура жаны бла 
себеплик этерге белгиленеди. Ол 
жумуш тындырылса, Бахсан шахар 
округда, Заюково, Атажукино, Исла-
мей, Баксанёнок бла Псычох элледе 
жашагъанланы – битеу да 98 минг 
чакълы адамны, ол эллени терк 
айный баргъанларын эсге алсагъ 
а,160 минг адамны окъуна – суу бла 
жалчытыргъа къолдан келликди.

Марат Хуснуллин  къурулуш бё-
люмню закон мардала бла байлам-
лы къаллай оноула этилгенлерини 

юсюнден да билдиргенди. «Биз 
былтыр окъуна бу бёлюмде бю-
рократия чырмауланы азайтыуну 
къолгъа алгъан эдик. Къурулушну 
айнытыуну жангы стратегиясында 
аны энтта да бир кере белгиле-
генбиз. Къырал Дума жаз башы 
сессиясында къурулуш бёлюмге 
баш магъананы тутхан 12 федерал 
законну къабыл кёргенди. Алагъа 
тийишлиликде законодательствогъа 
100-ге жууукъ тюзетиу кийирирге 
белгиленеди», – дегенди ол. 

Алайды да, шахарда къурулушну 
проектлерин жарашдырыуну регион 
мардасы эки айдан 15 ишчи кюннге 
дери къысхартыллыкъды.  Концес-
сиялы келишимлеге тюрлениулени 
тынч амал бла эмда монополия-
лагъа къажау органдан эркинлик 
алмай кийирирге боллукъду.  Аллай 
мадарла  санкцияланы кезиуюнде 
къурулуш материалланы неда обо-
рудованияны импорт тюрлюлерин 
алышыргъа керек болгъанда, къуру-
лушну тыйгъычсыз бардырыр ючюн 
этиледиле.

Налог кодексге да тюзетиуле 
кийирилгендиле. Ол санда инженер 
коммуникацияланы иелери, жашау 

журтла ишлегенле да инфраструк-
тура объектлени муниципал иеликге 
берген заманда, аладан алыннган 
налог азайтылады. Къурулушну 
бардыргъандан изленнген до-
кументлени тизмеси да бек аздан 
100 пунктха къысхартылады.  Дагъ-
ыда къурулуш бардырылыр ючюн 
этилиннген келишимлени саны да 
азайтылады. 

Андан сора да, энди инсанла 
кадастр эсепге тынч тюшерге эмда 
ишлеген объектлерине эркинликни 
кёпге созмай регистрация этдирир-
ге боллукъдула. Къырал регистра-
тор жаланда эки документни бол-
гъанларына бла къалгъанларына 
къараргъа керекди. Сёз  къурулушну 
бардырыргъа эркинликни эмда объ-
ектни техника планыны юслеринден 
барады. Аны бла бирге  кадастр 
ишлени бардырыуну, кадастр эсеп-
ге салыуну, жер участкаланы юйле 
неда жашауда керекли башха затла 
ишлеуге кёчюрюрге эркинликге 
регистрация этиуню болжалы юч 
кюннге дери къысхартылады.

КъМР-ни Башчысыны бла Прави-
тельствосуну пресс-службасы. 

КъМР-ни 100-жыллыгъына 

Жангы амаллагъа  
жол ызлагъанла

Ол Къазахстанда Джалал-Абад об-
ластьда «Ленинчи жол» колхозда 

туугъанды, анда ёсгенди. Кёнделеннге уа 
онеки жыл болуп келгенди. Лидия, анда 
1-чи школда окъуп, элде устаз болуп иш-
лей тургъанлай, КъМКъУ-да химия-био-
логия бёлюмню бошагъанды. Энейланы 
Идрисни жашы Хусей бла бир юйюрлю 
болгъандан сора, таматаланы оноулары 
бла, баш иеси бла Москвагъа кетип, ол 
МВД-ны университетинде окъугъанда, 
аны жанында тургъанды, анда сабий 
садда ишлегенди. Хусейни Биринчи 

Чегемге ишлерге ийгенлеринде, анда да 
сабий садны таматасыны къуллугъунда 
ишлегенди. Андан ары къадар аны 1-чи 
интернат школгъа келтиргенди.

Лидия Адыхановна анда 22 жыл ишле-
генди. Сабийлени юйретиуде, окъутууда, 
дуния башында не иги зат, не жангы зат 
бар эсе да, аны хайырланыргъа сюйюп, 
кёп тюрлю программала бла ишлеп кёр-
генди, аны бла бирге кеси да ёсгенди. 
Аллай излемле бардыргъан заманында, 
1984 жылда, башха интернат окъуу юйле-
ни ишлерине къарап, алада болгъан иги 
сынамны алыр ючюн, Лидия Москвада 
патриарх Алексий 2-чини къарамында 
тургъан 12-чи номерли интернатда бар-
дырылгъан форумгъа тюшген эди. Анда 
Америкадан келген педагогла бла бирге 
быллай школлада дерс бериуню илму 
жаны бла тапландырыр муратда къурал-
гъан жангы программала бла шагъырей 
болуп, аланы тинтип, биздеги интернат 
школгъа жарарча программаны жараш-
дырыуну къолгъа алгъанды. Петербургда 
Герцен университетни «Маданият-чыгъ-
армачылыкъ юлгю» деген программасын 
хайырланып, миллет окъуучулагъа китап 

чыгъарыуда белгили М.В.Черкизованы да 
болушдуруп, энчи окъуу ыз табып, аны 
Нальчикде кеси таматалыкъ этген 1-чи 
интернатны  мурдорунда сынагъанды. 

Къыйын заманда келген эди Лидия 
интернатха. Къырал бергени са-

бийлеге ашха жетмей, Бизнес институтну 
директору Феликс Хараевха барып, аны 
тилеги бла Автокомбинат биригиу да бо-
лушуп, колхоз председатель Чочайланы 
Борисге келип, андан учуз багъасы бла 
беш ийнек сатып алады. Артда ферма-
да малланы саны оннга жетген эди. Ол 

50-60 литр сют сабийлеге къалай керек 
болгъанын айтыр кереклиси да болмаз. 

Андан сора да, интернат школну бо-
шагъан сабийлени къайсы да сайлаууна 
кёре бир усталыкъ алып чыгъарча этгени 
да айтып-айталмазча болушлукъ эди.

Дин жаны бла тёрели болмагъан 
биригиуле аслам болуп, ёсе келгенни 
ары къатышдыра башлагъан кезиу бек 
къоркъуулу эди. Бютюнда ата-анадан 
айырылып тургъан сабийлеге. Ол за-
манда Лидия Атмырзаланы Тахирни бла 
Пшихачев Шафигни чакъырып, сабийле 
бла тюбешдирип, динден хапар айтды-
рып, сорууларына жууап берип, зикир 
этдирип, кёплени ажашыр жолларындан 
тыйгъанды. 

Хар бирине энчи ыспас эте, жашауунда 
тюбеген кёп ахшы адамны сагъыныучу эди 
Лидия, кеси этген ахшылыкъланы уа бир 
заманда да угъай. Ол халкъыбызны этно-
логиясыны юсюнден китап жаза тура эди. 

Аны жашауу саулай да урунуу эди, 
сора жигитлик – жер юсюнде бек 

керекли затла. Сабийлеге  тамблагъы кю-
нюбюзге сакъ болууда, билим алдырыуда 
ол кесин аямагъанды. Эсигизде эсе, 1990 

жылда жер тепгенде, ол кеси сабийле-
рин аталарына къоюп, барып, интернат 
сабийле бла бирге тургъанды ол эки-юч 
къоркъуулу кюнню. Окъуучулары да сюй-
гендиле аны, сурагъандыла, акъыл сёзюн 
излегендиле. Хар бирини атын жюрек 
жылыу бла айта, ала бла байламлыгъын 
бир заманда юзмегенди Лидия. Аланы 
телефон бла сёлешгенлери аны къалай 
къууандыргъанын кесим кёргенме. 

Тутхан ишине аны алай берилгенин, 
хунери, фахмусу болгъанын кёргенле 

аны илму бла кюреширге чакъыргъанды-

ла. Республикадан, Россейден тышында 
да Энейланы Лидия кёп уллу жыйылыу-
лагъа къатышханады, аны педагогика-
дан эллиден аслам илму иши, ол санда 
китаплары да бардыла. «Формирование 
нравственности у подростков националь-
ной культуротворческой школы» деген 
иши бла 2000 жылда Пятигорскну къырал 
педагогика университетинде кандидат 
диссертациясын, 2010 жылда  «Формиро-
вание этнокультурной и общероссийской 
идентичности учащихся (на примере 
культуротворческих школ Северного 
Кавказа)» деген иши бла Петербургда 
Герцен атлы педагогика университетде 
доктор диссертациясын къоруулагъанды. 

Интернатдан солургъа кетгенден сора, 
Лидия Нальчикде Белгородну коопе-

рация, экономика, право университетин-
де, Бизнес институтда да ишлегенди. Аны 
бла бирге жамауат жашаугъа да тири 
къатышханды – «Федерация женщин с 
университетским образованием» деген 
битеудуния жамауат биригиуню Россейде 
вице-призиденти болуп тургъанды. Ол 

биригиу илму бла кюрешген тиширыу-
лагъа болушлукъгъа деп ачылгъанды. 
Ары киргенле ол жаны бла Россейде 
къабыл этилген проектлени республика-
да да бардырадыла, ёсе келген тёлюню, 
бурундан келген адет-тёрелерибизни, 
эрттегили маданият институтубузну хай-
ырлана, сабийлени бусагъат заманнга 
тийишлиликде юйретиуню амалларын 
уллу-гитче жыйылыулада, халкъла ара-
лы конференциялада, тёгерек столлада 
сюзедиле, жамауат жашауну иги жа-
нына тюрлендириуде тиширыуну онгу 
къалай бийик болгъанын белгилейдиле. 
Аллай жыйылыулагъа Голландияны, 
Нидерландланы, башха къыралланы да 
келечилери къатышадыла, студентле бла 
тюбешедиле.

Баям, юйюр тутхан тиширыугъа ол 
затла бла кюрешген тынч да бол-

маз. Хусейни бла Лиданы эки къызлары 
Елена бла Лариса, жашлары Артур, алты 
туудукълары барды. Елена – философия 
илмуланы кандидаты, Москвада Урунууну 
эм социал байламлыкъланы академия-
сында профессорду. Артур юрист илму-
ланы кандидатыды, Ларисаны уа устаз, 
бухгалтер билими да барды.

Бир бирни ангыларгъа итиниу юйюр-
ге не заманда да болушады. Хусей кёп 
жылланы МВД-да уллу къуллукълада 
ишлеп келгенди, солуудады. Полковникди. 
«Юйюрюммю, илмуму?» – деген соруу 
туумагъанды Лидияны акъылында. Алай 
болса, ол биринчини сайлары туура эди. 
Нек десенг, аны битеу илму, башха иши, 
акъылы да сабийге жашауда кесини жерин 
табаргъа болушургъа, аны юйюне, халкъы-
на жарарча, хайыр келтирирча адам этип 
ёсдюрюуге бурулуп эди. Къатындагъыла 
аны ангылагъандыла, не жаны бла да болу-
шургъа итиннгендиле. Ол шарт а Лидияны 
жашауун жетишимли этгенди 

«Бюгюн Россей битеудуния окъуу 
кенгликге киреди. Регионлада окъуу 
системаны уа миллет энчилигибизден, 
бир тёлюден бирсине ёте келген иннет, 
рухий байлыгъыбыздан, адеп-къы-
лыкъ институтларыбызда сакъланнган 
дерследен айырып къарыу жокъду. Ол 
хазнабызны сакъларыкъла уа гума-
нитар жаны бла уста педагогладыла», 
– деучю эди Лидия, миллет айныуда 
устазланы ишлерине бийик багъа бере. 
«Жангы ёмюрню жангы школу» деген 
проектни да ол башлагъан эди бизни 
республикада. 

МУСУКАЛАНЫ Сакинат.

Педагогика илмуланы доктору, профессор Мирзоланы Адыханны 
къызы Энейланы Лидия хунер, фахму, итиниулюк, тутхан ишине жаны 
бла берилиу дегенча магъаналы ангыламланы иеси эди. Къырал берген 
онгланы не жаны бла хайырланып, ариу жол келгенди, кёп сабийлени 
жашау ызгъа тюзетгенди. Аны бла кёплеге юлгю да болгъанды.

«ЮНЭК» клуб юч жылдан асламны 
ишлейди, «Жашлыкъ. Илму. Экология. 
Маданият» дегенча ангылатылынады. 
Аны башчысы Аскер Конгапшев бил-
диргенича, ала ишлерин эки жаны бла 
бардырадыла: естественный илмула эм 
художестволу-спорт. Ол жаш адамланы 
хар не жаны бла айнытырча дисципли-
нала аралы байламлыкъланы къураргъа 
себеплик этеди. «Бизни ишибизде эм 
магъаналы сабийлени бирликге юй-
ретиудю, Ата журтларыны тамблагъы 
кюню ючюн жууаплылыкъны сездири-
удю. Хар келечибиз республикабызны 
тамашалыкъ табийгъатын сакълаугъа 
къошумчулугъун этеди», - дейди клубну 
эксперти Гузиланы Хусейн. 

Жыйылгъанланы туризм эм курортла 
министр Мурат Шогенцуков алгъыш-
лагъанды. Ол сабий туризмни жангыртыу 
бла клубну башчылары эрттегили ахшы 
сынамны къайтаргъанларын чертгенди. 
«Аны болушлугъу бла адамланы арала-
рында шуёхлукъ кючленнгенди, жамауат 
ачыгъыракъ болгъанды. Кесими сабийли-
гими, жаш заманымы эм иги эсгериуле-
рим туризм бла байламлыдыла. Бюгюн 
он жылны ичинде турист белгиле биринчи 
кере бериледиле, аны ючюн бу жумушну 
магъанасы бек уллуду. Ол сиз туугъан 
жеригизни интернетни юсю бла угъай, 

кесигиз барып, кёрюп таныгъаныгъызны 
шартыды. Сиз бусагъатда тюз жолдасыз, 
гитче туугъан жеригизге сюймекликни 
юсю бла, табийгъатха къатылмай а ол 
сезим келмейди, уллу Ата журтугъузну да 
сюериксиз», - дегенди ол.    

Альпинизм, къаялагъа ёрлеу эм спорт 
туризмден федерацияны вице-прези-
денти Гумаланы Борис сабий туризмни 
системасы тюрленнгенин эсгертгенди. 
«Бусагъатда разрядланы алыугъа жангы 
излемле салыннгандыла, эм игиси уа, 
бу иш жангы кюч бла тамамланып баш-
ланнганыды. Шёндю «Россейни туристи» 
белги чырмаулары бла жолоучулукъну 
ётгенлеге берилген биринчи шагъатлыкъ 
документди. Клубха къатышханла хар 
нени да кеслерини кёзлери бла кёредиле, 
къоллары бла тиедиле – ол жер, къудурет 
бла биринчи байламлыкъды. Бизни му-
ратыбыз сабийле тёгерекдеги дунияны 
къаршы байламлыкъда танырча этерге-
ди», - деп къошханды. 

Клуб окъууну кезиуюнде къайда бол-
гъаныны, не бла кюрешгенини юсюнден 
Гузиланы Хусейн фильм кёргюзтюп бил-
диргенди. Алай бла сабийле талай жолоу-
чулукъгъа чыкъгъандыла, ол санда Чирик 
кёллеге, Нартия таугъа, Жетмиш суугъа, 
Хазны чыраннга. Уллу Хорламны 77-жыл-
лыгъына атап, Тоторс таугъа ёрлегендиле. 

Клуб илмуда уллу жетишимле болдургъан 
тиширыу алимлени юслеринден конфе-
ренцияны къурагъанды. 

Юч кюнню ичинде окъуучула запо-
ведникни ишчилери эм педагогла бла 
бирге Бызынгы участкада экология жол-
чукъланы тапландырыу, айбатландырыу, 
тазалау бла кюрешгендиле. Волонтёр про-
грамманы чегинде аланы профессонал 
суратлагъа бла видеогъа алдыргъандыла, 
«Экология дозор» квест да сейир ётгенди. 
Волонтёрла билдириу къангаланы орна-
тыргъа болушхандыла, экскурсиялагъа 
да чыкъгъандыла. Андан тышында, эки 
экология маршрут жарашдырылгъанды. 

Бу жол белгилени Нальчикден бла 
Ташлы-Таладан сабийле алгъандыла, 
алагъа Алтууланы Арсен, Байсыланы 
Тембулат бла Сальма, Гузиланы Жан-
нета, Таукенланы Аслан, Сараккуланы 
Зульфия бла Карина, Сабина Бетрозо-
ва, Къулийланы Танзиля эм башхала 

тийишли болгъандыла. Къабарты-Мал-
къарда сабий туризмни айнытыугъа эм 
ёсе келген тёлюню юйретиуге салгъан 
къыйынлары ючюн Курортла эм туризм 
министерствону грамоталары бла Аскер 
Конгапшев бла Гузиланы Хусейн саугъ-
аланнгандыла. Экологну кюнюне атап, 
респубикада аз тюбеген битимлени 
сакълау акцияны бардыргъанлары ючюн 
ведомствону ыразылыкъ къагъытлары 
бла Ташлы-Таланы бла Огъары Лескенни 
мектебини директоруну орунбасары Ца-
коланы Муса бла информатикадан бла 
географиядан устазы Гузиланы Илияс 
белгиленнгендиле. 

Жангы окъуу жылда клуб географиясын 
кенгертир, анга Чегем эм Сукан ауузланы 
къошар, клубха республиканы башха 
районларындан да жаш адамланы къа-
тышдырыр, сабийлени араларында тири 
туризмни айнытыр муратлыды.  

КУЛЬЧАЛАНЫ Зульфия.

Къабарты-Малкъарны Курортла эм туризм министерствосунда Орус 
география обществону «ЮНЭК» жаш тёлю клубуну келечилерине къу-
уанчлы халда «Россейни туристи» деген белгилени бла шагъатлыкъ 
къагъытланы бергендиле.  

Ёз тилибизни болуму, жаш тёлюбюзню анга тюшюндюрюу, аны 
багъаларгъа юйретиу да бюгюнлюкде кёплени сагъайтады.

Барыбыз да билгенликден, КъМКъУ-ну къарачай-малкъар фило-
логия  кафедрасы тилибизни айныууна, аны бирси тюрк миллет-
лени арасында даражасына, кадрланы хазырлаугъа уллу къыйын 
салгъанлай келеди.  Илму жаны бла къарагъанда, бизни энчилерча 
затларыбыз асламдыла.

Биз, сагъынылгъан кафедрабыз бюгюнлюкде къалай ишлегенин, неге 
бегирек эс бурулгъанын билирге сюйюп, аны башчысы, филология ил-
муланы доктору, профессор Кетенчиланы Мусса бла ушакъ этгенбиз.

ИТИНИУ  

– Мусса Бахаутдинович, бюгюн-
люкде малкъар бёлюмге студентлени 
алыу бла хал къалайды?

– Кертисин айтханда, бизге школдан 
сора окъургъа келгенле азыракъ бо-
ладыла. Бусагъатда филология ызда 
ишлейбиз. Аны профильлери уа «къа-
рачай-малкъар тил бла литература» 
эмда «орус тил бла литературадыла». 
Сагъынылгъан профильге кёре би-
лим алгъан  бакалаврны  бу тиллени  
экисинден да устаз болур эркинлиги 
барды.

Бизге шёндю жыл сайын да он бюд-
жет жер бериледи. Алгъынча заочный  
бёлюмюбюз жокъду бусагъатда. Бир 
кезиуде уа ары да он адам алып  тур-
гъанбыз.

Бюгюнлюкде бёлюмню тауусхан-
ланы дипломларында  филологияны 
бакалавры  деп жазылады. Окъуугъа  
былтыр киргенле бакалавриатны 
тауусхан кезиуде уа дипломларында 
аланы СМИ-леде ишлерге эркинли-
клери болгъаны да белгиленирикди. 
Алай бла уа окъуу программабызгъа 
да жангы дисциплинала  къошулгъан-
дыла – «литература неда лингвистика 
жаны бла редакторлукъ этиу» дегенча. 
Билесиз, энди жангы профессионал 
стандартлагъа да тийишлиликде иш-
лейбиз.

Кесим да «КъМР-де СМИ-лени 
системасы» окъуу пособияны быйыл 
хазырлап  бошарыкъма. Жууукъ за-
манда студентле аны къолларына 
алып, хайырланыргъа онг табарыкъ-
дыла. Жыл сайын да быллай  китапла 
басмаланадыла, бу жаны бла болум 
аман тюйюлдю. Алай эсе да, бюджет 
жерлени толтурур ючюн, колледжлени 
тауусханланы алабыз.

– Бюгюнлюкде малкъар бёлюмге 
окъуугъа кирир ючюн а, къайсы 
предметледен сынауланы берирге 
керек болады?

– Школдан сора келгенле орус тил-
ден, орус литературадан да ЕГЭ-лени 
берирге тийишлидиле. Дагъыда биз 
кесибиз аладан малкъар тилден бла 
адабиятдан экзамен алабыз. Кол-
леджледен сора окъуугъа кирирге 
сюйгенле болсала, ала да мында уни-
верситетни ичинде ёз тилибизден бла 
литературабыздан сынауну ётедиле.

Былайда бир затны чертирик эдим: 
орус литературадан ЕГЭ къыйын 
болгъаны себепли, аны алай кёпле 
сайламайдыла. Сайлагъан окъуна эт-

Юч жылны ичинде Къабарты-Малкъар-
ны тогъуз профессионал билим  бериу 
учреждениясында 40 мастерской къурар-
гъа эм аланы керекли оборудование бла 
жалчытыргъа белгиленеди. 

 - Анга кёре быйыл – 11,  келир  жыл – 14 эм  
2024 жылны ахырына 15 мастерской ачыллыкъ-
дыла. Алай  бла сагъынылгъан  кезиуде  респу-
бликада   мастерскойланы 72-ге жетдирирге онг 
табыллыкъды,- дегенди КъМР-ни жарыкълан-
дырыу эмда илму  министри Анзор Езаов. 

Сагъынылгъан проектни себеплиги бла орта 
профессионал билим берген учреждениялада  
окъуу программала федерал стандартлагъа 
келиширча этилликди. Республикада ишчи  
кадрлагъа сурам ёсе баргъаны себепли, аланы  

билимлерин эм сынамларын да ёсдюрюу жаны 
бла  мадарла тири хайырланыллыкъдыла.  

 - Тамата класслада окъугъанлагъа  уста-
лыкъ сайларгъа болушуугъа ведомство ас-
лам эс бурады. Ол санда  «Ачыкъ эшиклени 
кюнлери»   ётдюрюледиле. Аланы чеклеринде 
мастер-классла, профессионал конкурсла, 
курсла да ишлейдиле.  Андан сора да, орта 
профессионал билим берген учреждения-
ланы окъуучулары тынгылы билим алырча, 
мастерскойланы ырысхы-техника онглары 
игилендирилликди. Ол а  Worldskills Russia 
чемпионатны регион кесегине иги хазырла-
ныргъа себеплик этерикди, - деп къошханды 
Анзор Клишбиевич.  

Бизни корр. 

«Малкъар тилни айныууна, сакъланырына
къайгъырыу – баш борчларыбыздан бириди»

селе да, андан бийик балла алгъанла 
аздыла. Бакалавриатха кирир ючюн а, 
220 балл керек болгъанды саулайда.

– Магистратура, аспирантура, алим 
совет а сакъланнганмыдыла мында? 

– Хау. Ала бардыла. Билимин ёсдю-
рюрге сюйген аллай онг табарыкъды. 
Шёндю магистратурада программа-
быз «Къарачай-малкъар филология» 
деп алайды. Мында окъуу эки жылды. 
Анга беш бюджет жер бериледи.

Аспирантура да барды, анда юч 
жылны окъуйдула. Ары барыргъа да 
къыйынсынадыла. Нек дегенде, кёп 
къыйын салыргъа тюшеди. Анга кирир 
ючюн а, билгенигизча, усталыкъны 
кесинден сора да, философиядан сы-
нау бериледи. Бусагъатда, алгъынча 
болмай, аспирантурадан сора да аны 
тауусханлагъа энди диплом бериледи.

Филологиягъа жаш тёлю алгъынча 
тартылмайды. Кюндюзгю бёлюмде 
бизде 25 жаш адам болуучу эди. Ол 
заманда окъуугъа тюшген да къыйын 
эди. Бери келирге сюйгенлени бары-
сын да жюз процент  этип тергесек, 
андан жаланда отуз проценти кирал-
гъанды университетге.

Демографиябызны осаллыгъыны 
да бизге хатасы жетген сунама. Нек 
дегенде, адам саны кёп болгъан 

халкъны тили да анга кёре  иги айный-
ды. Шёндю уа, барыбыз да билебиз, 
выпускниклерибиз болмай къалгъан 
школла да бардыла. Андан сора да 
бюгюнлюкде мектеплени тауусханла 
республикадан тышына кетерча онгла 
асламдыла.

– Выпускникле малкъар бёлюмге окъ-
ургъа келирча, не ишни бардырасыз?

– Жыл сайын да къарачай-малкъар 
тилден бла адабиятдан школчуланы 
араларында олимпиадала боладыла. 
Алай аны даражасы республикалыдан 

ары бармайды. Олимпиада битеурос-
сей даражада болса, анга кёре да 
сабийлени окъуугъа алыргъа боллукъ 
эди. Болсада алагъа ЕГЭ-лени бермез 
онг жокъду.

Орус литератураны юсюнден да айт-
дыкъ. Ол да чырмау болгъан сунама. 
Школлада устазла окъуучуланы  бу 
предметден Бир къырал экзаменнге 
тынгылы хазырларча онгла къуралса-
ла да керек эди. Бир да болмаса да 
алагъа жылны ичинде иш хакъларына 
къошар мадарланы излеп окъуна. 
Адам саныбызны азлыгъыны юсюнден 
да айтдыкъ.

Биз ырысхыдан сора да, дунияда 
башха байлыкъла алгъанларына жаш 
тёлюню тюшюндюрюрге борчлубуз. 
Окъутуу да, юйретиу да бирча халда 
тенг бардырылыргъа керекдиле. Са-
бийле тышына кетселе, ана тиллерине 
да тансыкъ болуп тебирейдиле. 

Сора малкъар тилден окъутханла 
барыбыз да тунчугъуп жашагъан-
ча халны къояргъа, бизден онгсуз 
жокъду деп турмай, ишибизге ие 
кёзден къараргъа, бизге берилген 
жууаплылыкъны да толусунлай сезер-
ге, миллетибизни айныууна  къыйын 
салгъанланы багъаларын да чыгъара 
билирге керекбиз.

Ана тилни магъанасын ангылатыр-
гъа, аны сюйдюрюрге да. Аны окъ-
утууну качествосун, анга юйретген 
кадрланы да игилендириуге дайымда 
къайгъыргъанлай  турургъа.

– Кафедраны тамблагъы кюнюн 
къалай кёресиз?

– Онгуна айланыр деп бек ышана-
ма. Айхайда, ол кеси аллына болуп 
къаллыкъ иш тюйюлдю. Миллетни 
къатылыгъы бла, халкъны сюймекли-
ги бла. Ол сюймеклиг а ата-анагъа, 
эгеч-къарындашха, туугъан жерибизге 
эмда тилибизге, жамауатыбызгъады. 
Алай бла уа уллу-гитче да эс жыяр, хал 
ахшы жанына бурулур деп ийнанама.

Сабийни ёз тилибизге юйретиуню 
ауурлугъу бюгюнлюкде анадады, ал-

гъынча тюйюлдю. Алгъада тукъум бир 
жерде жашап, ёсюп келгенле бирин-
ден болмаса да, башхасындан эшите, 
тюшюннген да эте эди.

– Бюгюнлюкде неге энчи эс бурасыз?
– Алгъын студентле тилни иги биле 

эдиле да, аланы бегирек грамматиканы 
жорукъларына юйретгенбиз. Энди уа 
алай тюйюлдю. Аны себепли жаш адам-
ла лексикагъа, тил байлыкъгъа къайгъы-
рырларын излейбиз. Нек дегенде, адам 
эм алгъа сёз нени юсюнден болгъанын 
билирге, ангыларгъа керекди.

Газетде, радиода, телевиденияда 
малкъар тил бла ишлегенле, биз да, 
алып айтханда, барыбыз да бир уллу 
ишни башха-башха бёлюмлерин бар-
дырабыз. Тилибизни айнырына, сакъ-
ланырына къайгъырабыз.

Студентлерибизни сёлешиу тиллери 
байыкъланырча мадарланы излей, 
алагъа тюрлю-тюрлю проектле да къу-
райбыз. Сёз ючюн, Бёзюланы Зайнаф 
бла Энейланы Алида «Шахмырзаланы 
Саидни сёзлюгю» деген проект бла 
кюрешедиле, анга башчылыкъны мен 
этеме. Дагъыда кесим бу белгили по-
этибизни чыгъармаларында сёз бай-
лыкъ бла байламлы китап хазырлар 
муратдама. 

Алгъаракъда ишни юсю бла Къазан 
шахарда болгъанымда, алада биринчи 
классдан тогъузунчугъа дери битеу 
предметлени да татар тилде окъутхан 
школлары болгъанларын айтханды-
ла. Алада ишлерге специалистлени 
хазырлар ючюн а, Къазандагъы фе-
дерал университетде энчи факультет 
къуралгъанды.

Бу жумуш башланнганлы бери ала 
600 адамны окъутуп чыгъаргъанды-
ла. Дагъыда бу факультетде билим 
алгъанлагъа жер-жерли бюджетден 
онеки минг сом стипендия бериледи. 
Бизде да быллай бир себеплик болса, 
хал игиге тюрленирик болур эди.

Малкъар бёлюмде окъугъан бака-
лаврларыбыз да, магистрлерибиз  
да илму бла кюрешип, жетишимли  
болсала, портфолиоларын тап жый-
ышдыралсала, жамауат ишге тири 
къатышсала да, аланы ай сайын тё-
леннген стипендияларына къошулурча 
онг да чыгъады.

Биригип, газетни бетлеринде бир ру-
брика къурап, энчи малкъар бёлюмню 
тауусуп, школлада ишлегенлени къадар-
ларыны юслеринден билдире турсакъ, 
бери окъургъа келирге излегенлени 
санына дагъыда къошулургъа  болур.

Ушакъны ТРАМЛАНЫ Зухура 
бардыргъанды.

Усталыкъ сайларгъа болушадыла 

- Бу ишге къалай бла келгенигизни 
юсюнден айтсагъыз эди.

- Мен бери келгенимде, почтаны иши-
ни юсюнден алай  кёп билмей эдим. 
Нальчикдеги  почтаны таматасына адам 
излегенлерин кёргенимде, кесими сы-
наргъа сюйдюм.  Борчларымы толтуруп 
тебирегенимде сейирге къалгъан эдим 
мында бардырылгъан ишлени  магъа-
налыкъларына.

Бюгюнлюкде бизни организация 
халкъгъа таплыкъгъа жыйырмагъа 
жууукъ жумушну тамамлайды.   

- Сизни бойсунууугъузда ненча бё-
люм барды?

 - Нальчикде ала 28 боладыла. Эл-
брус районда - 13 эм Черек районда 
-11. Дагъыда газетле сатхан бир ненча 
киоск. Адам саныны юсюнден айтханда, 
ала 300-ден асламдыла. Хар бёлюмде 
да тынгылы ишлерге итиннгенлери бек 
къууандырады. Борчубуз ала хайыр 
келтире ишлерча этиудю да, Наль-
чикдегиле ол ызны тутуп, жетишимли  
урунадыла. Районлада да къысха за-
манны ичинде бу даражагъа жетербиз 
деп ышанама.  

Ахшы  кёрюмдюле болдурур ючюн а, 
келгенле бла сёлеше билиуню, алагъа 
бизде табаргъа боллукъ хайырлы жу-
мушланы юслеринден билдириуню 
магъанасы бек уллуду. Анга  аслам эс 
бёлебиз. Сёз ючюн, Огъары Малкъарда  
бёлюмню таматасы Темуккуланы Ами-
нат ол жаны бла бек аламат ишлейди. 
Мен аны бла ёхтемленеме. Ол, иши  
къуралыр, къолунда ишлегенле да ахча 
саугъа алыр ючюн, битеу амалланы хай-
ырланады. Газетибизде да ма аныча-
ланы юслеринден жазаргъа керексиз. 

Ушагъыбыздан сора Черек районнга 
атланырыкъма. Анда «Единая Рос-
сия» политика партияны элледе связь  
бёлюмлерин жангыртыу жаны бла 
программаны бардырабыз. Огъары 
Малкъарны, Огъары Жемталаны, Гер-
пегежни эм Аушигерни почталарында 
ишле ахырына жетдириле турадыла. 
Бир ыйыкъдан бошарбыз деп ышанама.

 - Тыш болумлары  уа тюрленирик-
мидиле?

- Хау. Сора  башха элледегиле да, 
бу программагъа тюше, жангыртыла 
барлыкъдыла. Халлары бек осал объ-
ектлени орунларына уа жангыла ишле-
нирикдиле. 

- Почтачыла уа жетишемидиле?
- Быйылдан башлап иш хакълары 

50 процентге ёсгенди. Аны себепли 
ала жетишедиле. Бизде асламында 
жыл санлары пенсиягъа чыгъаргъа  
жууукъ болгъанла ишлегенлерине  
юйреннгенбиз. Алай бюгюнлюкде 
жаш адамла да  бек сюйюп келеди-
ле. Алгъа ол мени сейир окъуна эт-
дире эди, шёндю уа аладан мобиль-

ный къауумла окъуна къурайбыз.
- Ол а неди?
- Сёз ючюн, отпускагъа баргъан спе-

циалистлени орунларына ала чыгъып 
ишлейдиле. Почтальон болмаса, га-
зетлени, пенсияланы адамла алмаймы 
турургъа керекдиле? Бёлюмге кюн 
сайын барыр онгу хар кимни да жокъду. 
Аны себепли, бу къауумгъа кирген жаш 
адамла ол борчланы толтурадыла.

-  Газетлеге бла журналлагъа жазды-
рыу кампанияла уа къалай ётедиле? 
Адамла бегирек къайсыларына жа-
зыладыла - республикалы газетлегеми 
огъесе ара басма органлагъамы?

- Тенг халда дерчады. Биз шёндю 
жашыракъла газетлеге жаздырылырча 
этерге кюрешебиз.  Алгъын асламында 
пенсиячыла жаздырыла эдиле. Жаш 
тёлю уа интернетде не жангылыкъны 
да табып къояды. Алай малкъар эм 
къабарты тилледе чыкъгъан газетле-
рибизде болгъан кёп информация ин-
тернетде жокъду. Дагъыда шёндюгюле 
тилибизни иги билир ючюн, окъургъа 
керекдиле. Газетледен башха жерде 

уа аллай шатык халда ана тилибизде 
къайда окъурукъса?  Аны себепли по-
чтачыланы баш борчлары юйюрледе 
болгъан заманда адамларыбызгъа аны 
ангылатыуду. Сен миллетинги келечиси 
эсенг, кеси газетинги алыргъа борчлу-
са, мени оюмума кёре.

Сора дагъыда бир затны юсюнден 
айтыргъа сюеме. Мында кесибизде 
«Огъурлулукъну тереги» деген акцияны 
бардырыр муратлыбыз. Аны кезиуюнде 
жандауурлукъ подписка къурап, интер-
натлада тургъан абаданла миллет тил-
леде газетлерибизни алырча этергеди 
умутубуз.  «Заман»  бла «Адыгэ псалъэ»  
бизге бу жумушда билеклик этселе, бек 
ыразы боллукъбуз.

- Профессионал байрамыгъызны 
аллында биргегизге ишлегенлеге не 
зат айтыргъа сюесиз?

- Бек биринчиден, ишлеринден къу-
уансынла! Ахшы кёрюмдюле болдур-
гъанла бизде  ахча саугъала  аладыла. 
Бёлюмлени таматалары да, мен да 
аланы аллай жетишимлерине бек 
къууанабыз. Хар не жаны бла монглу 
болсунла!

 ТАППАСХАНЛАНЫ Аминат.

10 ИЮЛЬ – РОССЕЙЛИ ПОЧТАНЫ КЮНЮ

Аминат бла Руслан редакцияда 
къуралгъан къууанчлы жумушха къа-
тышалмагъандыла, Лейла уа сыйлы 
къонагъыбыз болгъанды. Сагъыныл-
гъан къауумгъа эм бирси тири ишле-
ген почтачыларыбызны барысына да 
жюрек ыразылыгъыбызны билдире-
биз эмда ахшы байламлыкъларыбыз 
мындан арысында да къуралыулу 
болуп турлукъларына ийнанабыз.

Байсолтанланы Лейланы юсюнден 
айтханда, ол «Россейни почталары» 
АО-ну Тёбен Чегемдеги бёлюмюнде 
уруннганлы 35 жыл болады. Кеси 
Булунгуда туугъанды, Беппайланы 
Борис бла бир юйюр къурагъан жыл-
ларында ол замандагъы почтаны 
таматасы Шауаланы Радимхан солу-
угъа кетерге сюйюп, кесини орунуна 
аны къойгъан эди ишде. Анча жылны 
ичинде Лейла бир жерде, почтада, бет 
жарыкълы урунады, ол кезиудеги сай-
лаууна, кеси айтханына кёре, шёндю 
да сокъуранмайды.

Былай алып къарагъанда, насып 
неден къуралады деген сорууну 
жууаплары кёпдюле. Аладан бири, 
сёзсюз, адам кеси жерин табып, 
алайда жамауатха хайыр келтирип, 
къыралына, элине-жерине жарап 

турууду. Бизни бюгюннгю жигитибиз 
да ол къауумданды. Андан сени ишге 
кёллендирген не затды деп соргъа-
нымда, ол къайын анасы Беппайланы 
Нашурумханны, анасы Аппайланы 
Аминатны (жаннетли болсун) сагъ-
ынады. «Ала экиси да,-дейди ол, 
- мени кёп затха юйретгендиле. Би-
ринчиден а, не заманда да адамла 
бла келишиулюкге, жарашыулукъгъа, 
тёзюмлюкге эмда тутхан ишинги 
тийишлисича толтурургъа, жарты 

жолда къалмазгъа, жарты ишни 
къоймазгъа».

Ол эки огъурлу тиширыуну жашау 
дерслерин Лейла бюгюнлюкде сюй-
ген ишинде толу хайырланады, ала 
юйретген жорукълагъа отуз жылдан 
артыкъны табыннганлай келеди. Эл-
лиле бла ишлеген, не жашырлыгъы 
барды, бирде къыйыныракъ, башха 
заманда тынчыракъ да бола болур. 
Аланы хар бири бла бир тилли бо-
луп, жарсыуларын, къууанчларын, 
излемлерин ангылап, къайгъырып, 
тийишлисича болушуп турургъа Бай-
солтанланы къызларыны, насыпха, 
къолундан келеди. Ол жетишимлери 
ючюн аны бир ненча къырал саугъасы 
болгъанын да ол кеси, чынтты таулу 
тиширыуча, иймене, уяла сагъынады.

Тёбен Чегемни почтасында бюгюн-
люкде Габоланы Нажабат, Байтуугъ-
анланы Наталья, Гочаланы Мадина 
(ол шёндю сабийге къарагъан отпуск-
дады) ишлейдиле. Аланы хар бири, 
Лейла белгилегенича, кеслерини 
ишлерин тынгылы билген, адамгъа 
жараргъа итиннген, жарыкъ адам-
ладыла. Аны себепли ушакъ нёге-
рим биргесине уруннган къызлагъа, 
болушлукъ тапдыргъанлары, тутхан 
жумушларына сууукъ кёзден къа-
рамагъанлары ючюн ыразылыгъын 
къатлап-къатлап билдиреди, биз да 
аны ол сёзлерине къошулабыз.

Почтаны харкюнлюк ишини юсюн-
ден сагъыннганда уа, анда кёп жумуш 
тындырылгъанын айтыр кереклиси да 
болмаз. Эллиле, башха журтладан 
келгенле да боладыла, ала ЖКХ тёле-
улерин этедиле, посылкала аладыла, 

жибередиле, письмола бла байламлы 
иш толтурулады, пенсияла, социал 
ахчала юлешинедиле, жазылыу кам-
панияла бардырыладыла, сатыу-алыу 
жумушла да тамамланадыла. 

Газетге жазылыуну юсюнден айт-
ханда, ушакъ нёгерим Тёбен Чегем-
де бек кёп болмасала да, алай аны 
алыргъа сюйгенле уа бардыла, дейди. 
Лейла аны алгъан, окъугъан эллиле 
бек ыразы болгъанларын да энчи 
чертип, кёлю жарып белгилейди. Аны 
бла бирге эллилерини ахшы, къууан-
члы жумушларын, башха оюмларын 
газетге билдирмеген, телефон бла 
окъуна сёлешип айтмагъан шартла-
рына жарсыйды.

- Бюгюнлюкде «Заман» газетибизни 
магъанасы болмагъанча уллуду. Аны 
хар таулума деген инсан алыргъа 
тийишлиди. Театрыбыз, радиобуз, 
телевидениябыз, журналларыбыз да 
бардыла, насыпха, алай хар кюнден 
да арбазынга кирген, къолунга тюш-
ген къагъытда жазылгъан малкъар 
тилде сёзню багъасы уа жокъду. Ол 
къуру бизни къыйматыбыз тюйюлдю, 
тамблагъы кюнюбюзде сабийлери-
бизни да къыйматыды, тарыхыды, 
аны себепли анга сакъ болургъа, 
сыйын бийикде тутаргъа борчлубуз,- 
дейди эл почтаны таматасы.

Лейланы сёзлери эшитгеннге, ан-
гылагъаннга бек магъаналыдыла. 
Халкъны жырын жырласанг, халкъ 
да эжиуюн этер деп айтылынады  
буруннгу нарт сёзде.  Бизни «Заман» 
газетибиз а не заманда да халкъны 
жарыкъ жырын айтханды, сыйлы, 
хурметли, ёхтем миллетибиз да ол 
жырны эжиуюн этгенлей тургъанды эм 
турады. Аны ючюн хар инсаныбызгъа, 
хар окъуучубузгъа ыразылыгъыбызны 
билдиребиз. Байсолтанланы Лейланы, 
аны биргесине ишлегенлени, битеу да 
почтачыланы уа, профессионал бай-
рамлары бла алгъышлап, тутхан иш-
леринде бийик жетишимле тежейбиз.

ЖАНГУРАЗЛАНЫ Нажабат.

Бу кюнледе газетлеге бла журналлагъа жазылыу кампания ахырына 
жетгенди. Белгилегенибизча, бу жол да хурметли окъуучуларыбызны 
хайырындан ол жумуш тийишли халда ётгенди. Аны бла байламлы 
эм Почтачыны кюнюню аллында биз «Заман» газетни редакциясыны 
атындан эм иги кёрюмдюле болдургъан бир ненча почтачыгъа ыра-
зылыгъыбызны билдирип, аланы саугъалагъанбыз. Ала Огъары Мал-
къарны почтасыны таматасы Темуккуланы Аминат, Нальчик почтаны 
Элбрус участкасыны баш специалисти Афашокъаланы Руслан эмда 
Тёбен Чегемни почтасыны таматасы Байсолтанланы Лейладыла. 

Жумушлары, болумлары да тюрлене барадыла
Тамбла къыралда почтада ишлегенлени профессионал байрамла-

рыды. Быйыл бла ол бу даражада 29 кере белгиленеди. Хар бирибиз-
ни да эсибизде почта газетлени бла журналланы, посылкаланы эм 
пенсияланы юйюрлеге тапдыргъан органча сакъланады. Алай бю-
гюнлюкде почтачыланы борчлары  иги да кенгдиле.

Кесигиз ангылагъандан, газетлени окъуучуну къолуна тюшюуле-
ри да бу службаны жууаплылыгъы  бла къаты байламлыды. Ол иш 
къалай тамамланнганыны эм дагъыда бу сферада къысха заманда 
къаллай тюрлениуле боллукъларыны юсюнден биз Федерал Почта 
службаны КъМР-де Управлениясыны Нальчикде почта бёлюмюню  
башчысы Байдаланы Фатима бла ушакъ этгенбиз.



Ушакъ 

-  Хиджраны Зуль-Хиджа 
айыны оноунчусу (быйыл ол 
9 июльгъа тюшгенди) битеу 
дунияда муслийманланы къу-
уанч, жюреклени жарытхан 
кюнлериди.   Бу сыйлы кюн-
ню Аллахутала бизге саугъа 
этип бергенди. Аллахны ах-
шылыгъындан,  бюгюн мус-
лийманла межгитлеге келип, 
гъайыт намаз къыладыла. 

Къурман деген сёз биз-
ни Жаратханнга жууукъ 
болуу деген магъананы ту-
тады. Ол Ибрагим файгъ-
амбарны заманында кел-
ген къуллукъду. Къурман 
этген адам Аллахуталаны 
аллында  халаллыкъны, 
чомартлыкъны кёргюзте-
ди, Ырахматлыгъа сюйме-
клигин  билдиреди. 

Сыйлы Къуранда былай 
айтылады: «Аллахутала 
ючюн намаз эт, сора мал 
кес». Алай бла муслийман 
межгитге келип, гъайыт 
намаз къылып, иймамны 
ууазына тынгылап, ызы 
бла къурман малны ке-
серге боллукъду.

Мухаммад файгъам-
бар, Аллахны саламы анга 
болсун, былай айтханды: 
«Адамны жашы Аллахха 
жууукъ болады Къурманн-
га мал кессе. Хар къурман   
мал  Къыяма кюн шафагъат 
этерикди. Аны ючюн адамны 
сыйы, даражасы Аллахны 
аллында бийикде боллукъду. 
Этигиз къурманыгъызны таза 
жюрекден, ыразы  болуп» 
(Тирмизи). 

Къурман кимге борчду? 
Биринчиден, хар онгу болгъан 
муслийман эр кишиге бла 
тиширыугъа. Башхача айтхан-
да, малны кеси тутхан, неда 
аны сатып алыргъа ахчасы 
жетген,  ёнкючге кирмеген. 
Экинчиден, акъылбалыкъгъа. 
Жолгъа чыкъмагъан, юйде 
тургъан, фитир садакъа бе-
рирге онгу, амалы болгъаннга 
да борчду ол. Дагъыда къул 
болмагъан эркин адамгъа, 
тутмакъда турмагъаннга, ба-
шына эркин адамгъа.

Анас – файгъамбарны са-
хабасы – былай билдирген-
ди: «Мухаммад файгъамбар  
Къурманнга эки къой сой-
гъанын кёргенме. Ол къойну 
аякъларын бирге къысып, 
«Бисмилляхи.  Аллаху Ак-
бар»,- деп, боюнун тартхан-
ды» (Муслим. Бухари).

Малны багъасын берип, ке-
синг ючюн деп, башха адам-
гъа сойдурургъа да жарайды. 
Къурманны юч кюнню ичинде 
кесерге керекди – байрамны 
ючюнчю кюнюню ашхам на-
мазына дери бу къуллукъну  
толтуруп бошаргъа тийиш-
лиди. Алай бек сыйлысы уа 
аны биринчи кюнде этседи 
– энчи белгилеп айтырыгъым 

– гъайыт намаздан сора. 
Аллай амал жокъ эсе уа, 

экинчи, ючюнчю кюн да къа-
был кёрюледи. Тёртюнчю 
кюн а малны Къурманнга деп 
кесип къыйналыр кереклиси 
да жокъду, ол къабыл этил-
мейди. Дагъыда къарангы, 
жукъ да кёрюнмеген жерде 
сойгъан керахатды. 

Къаллай мал  жарайды 

деп соргъанла да бардыла. 
«Къурманнга уллу мал союгъ-
уз. Аны юсюнде хар тюгюне 
да сууаплыкъ бериледи»,-
дегенди Мухаммад файгъ-
амбар, Аллахны саламы анга 
болсун  (Абу-Дауд). 

Биринчиден – тюени (5 
жылы толгъан). Экинчиси 
– тууар мал (эки жылы тол-
гъан), неда жылы толгъан 
эчкини. Къойну да жарайды 
къурман этерге, эм игиси 
анга жыл толсады. Алай ол 
уллу санлы болса, этин ючге 
бёлюп, уялмай бир кесегин 
садакъагъа чыгъарыргъа, 
экинчиси бла адамланы сый-
ларгъа эмда юйде къояргъа 
да жете эсе, аллайны да со-
яргъа боллукъду.  

Тауукъ, хораз дегенча юй 
къанатлыланы къурман этер-
ге жарамайды. Дагъыда бир 
зараны, кемчилиги болгъан 
малны да жарамайды къур-
ман этерге– кёзю чыкъгъан-
ны, къулагъы жыртылгъанны, 
башха къыяу болгъанны.   
Къурман – садакъады, алай 
эсе уа, эм ариуну, эм игини 
сайларгъа борчлубуз.   

Мухамамад файгъамбар 
къойну кесерге сюйгенди бу 
байрамда, ол бизге да  сюн-
нетди. Туугъан сабийге да 
эркинди къурман этген. Алай 
ёлгенни аты бла кесерге жа-
рамайды. Къурман къуруда 
сау адамгъа этиледи. 

Миллетде тефтир дууа деген 
жюрюйдю – соярны аллында 
малгъа окъулады деп. Алай эм 
игиси -  хар адам кеси тилек 

этседи. Биреуден  да тефтир 
окъу деп тилер, анга ахча 
тёлер, юлюшюн чыгъарыр 
кереклиси жокъду. Аллаху ак-
бар, Бисмилляхи деп, ызы бла 
тилек этсенг, андан тийишлиси 
жокъду. Динде болмагъан 
затланы къурап, адамланы 
къыйнаргъа эркин этилмейди. 
Аллахутала ислам динни адам 
улугъа тынчлыкъгъа, ырахмат-
лыкъгъа бергенди. 

Къурман малны этин мус-
лийман болмагъанлагъа 
юлеширге жарагъанын энчи 
белгилерге сюеме. Алай аны 
терисин сатып, хайыр алыр-
гъа жарамайды. Эт ючге 
бёлюннгенин барыгъыз да 
иги билесиз. Аны биринчи 

жарымын факъырлагъа, 
мискилеге юлеширге тий-
ишлиди. Экинчисинден 
аш этип,  юйге келген 
къонакъланы сыйлайса, 
ючюнчюсю уа юйде къа-
лады. Ол да сюннетди. 

Алай мискинлеге сю-
еклени берип, кесинге  
ариу шаугютлени къой-
санг  харамды! Аллаху-
тала аллай къурманны 
къабыл кёрмез.   Аны 
бла биреге  этни саулай 
факъырлагъа юлешип 
къойгъан да керахатды, 
юйде сабийле ауузланыр-
ча къояргъа тийишлиди. 

Къурман байрамны кюн-
леринде хар фарыз на-
маздан сора такбир этген 
да сюннетди.   

Бу сыйлы кюн мал со-
яма деп, ёнкючге кирир-

ге, юйюрюнгю, сабийлени 
жунчутургъа, мискин къо-
яргъа жарамайды. Сабийге 
аш-суу, кийим алалмай къал-
санг, гюняхлы болурса. Онгу 
болмагъанны Аллахуталаны 
аллында гюняхы жокъду. 

Къурман бла Ораза мус-
лийманнга эм уллу байрам-
ладыла. Алай аланы харам 
ишле бла бузмайыкъ! Къуу-
анч этеме деп, сыра, аракъы 
тартханны къурманы, дууасы, 
тилеги да къабыл болмазла.  
Керти муслийман хар ишин да 
бир Аллах ючюн этеди. Хар 
атламыбызгъа, сёзюбюзге 
сакъ болайыкъ, гюняхны бла 
сууапны ортасын ангылап, 
айыра билейик. 

Хурметли дин къарындаш-
ларым бла эгечлерим! Бу 
сыйлы байрамны Аллахутала 
сау адамлагъа саугъалагъ-
анды: бир бирге къонакъгъа 
барып, къол тутуп, сурап, 
сыйлап, хурмет этерча. Аны 
нек сагъындым? Къурманда 
къабырлагъа барылмайды, 
айтханымча, бу сау адамланы 
уллу къууанчыды. Алай бла, 
къабырлада зиярат этсек, 
уллу гюняхлы болурбуз.  

Аллахутала экинчи Къур-
маннга  къууанч бла жетерча 
онг, къарыу, насып да берсин. 
Этилген къурманла, садакъ-
ала къабыл кёрюлсюнле!  
Экинчи бу заманнга ийман 
бла, дин бла, къууанч бла, 
сау-саламат жетейик.

ТИКАЛАНЫ Фатима 
жазып алгъанды. 

Халаллыкъны, чомартлыкъны, 
тазалыкъны белгиси

Бюгюн муслийманла сыйлы Къурман  байрамны бел-
гилейдиле.  Бу къууанчны магъанасы артыкъда теренди. 
Ол Аллахха сюймекликди, анга бойсунуу, табыныу, баш 
уруу, ийнаныуду. Къурман  адамны ич дуниясы ариу-
ланнганыны, жюрегинде таза ниетле хорлагъаныны, иги-
ликни, мамырлыкъны белгисиди. Аны юсюнден бизге 
Хасания элни иймамы Мисирланы Тимур хажи айтады:

КЪУРМАН БАЙРАМ

– Бизге асламысында къыя-
улу сабийле тюшедиле. Аланы 
къоюп кетгенлени сылтаулары 
бирча тюйюлдюле. Бирле жа-
мауатны  налатындан къор-
къадыла, башхаланы болушур 
адамлары болмай, ючюнчю-
лени да къолайлары жетмей…  
Билемисиз, бизни араны ачыл-
гъаныны игилиги недеди – энди 
сабийни  къайда болса атып 
кетер кереклиси жокъду. 

Сёз ючюн, Алимчикни ол 
туугъанлай окъуна анасы  къо-
юп  кетгенди. Бусагъатда  анга 
жыл бла алты ай болады. Аны 
ауруулары кёпдюле. Быллай 
къагъанакълай анга бир ненча 
операция этилгенди. Жар-
сыугъа, сабий алыкъа  кеси 
аллына сюелген, олтургъан 
да эталмайды, ашны да чай-
наялмайды. Церебральный 
параличде алай болады. Анга 
да къарамай, халал жюрекли, 
ышарыргъа кюрешген, кимни 
къолуна да барып къалгъан 
балачыкъды. Ариу айтханны 
да бек иги ангылайды. Аны бла 
сёлешсенг бек сюеди, къолгъа 
алсанг да,   алай. Биз аны биреу 
кесине жаш этип алса эди деп 
къуру тилек этип турабыз. 

-Аллай сабийлени алгъанла 
бармыдыла?

-Хау, ол бек къыйынды эмда 
жууаплыды, алай, базыннганла 
бардыла. Сёз ючюн, тёрт сабий  
республикадан тышында баш-
ха-башха юйюрлеге тюшгенди-
ле. Аланы алгъанла бизге дай-
ым да суратларын, отчётларын 
жиберип, ол балачыкъланы  
юслеринден  хапар билдирип 
турадыла. Алада тюрлениуле 
бек уллудула. Сабийле жангы 
юйюрледе  насыплычыкълады-
ла, ол кёзге туурады. Сёзсюз, 
аланы  толу саулукълу этер онг 
жокъду, алай  юйюрде баш-
халача кеслерин жюрютюрча 
этер онг  а барды.  Ол а алагъа  
бек игиди.

Бизни учреждениядан юй-
юрге Даун  аурууу болгъан 
сабийни да алгъандыла. Ал-
лай  къызчыкълагъа бла жаш-
чыкълагъа уа юйюр болумла  
бек керекдиле. Биз мында 
къаллай бийик даражада ре-
абилитация этсек да, ананы 
жылы къолу бла  огъурлу кёз 
къарамыча жарагъан бир 
амал, бир дарман да жокъду. 
Илму бла да  ачыкъланнганды   
ата-ананы къолунда  ёсген 
сабийни реабилитациясы иги 
да онглу болгъаны. Алай, 
жарсыугъа, саусузчукъланы 
алып ёсдюрюрге сюйгенле 
бек аздыла.

– Саулукълу сабийлени да 

къоядыла бирле, сизге аллай-
ла тюшмеймидиле да?

– Арт жыллада жашны, къыз-
ны алып ёсдюрюу бла бай-
ламлы  закон   иги да женгил-
леннгенди да, бизге саулукълу 
балачыкъла  хазна тюшмейди-
ле. Алай жашауда кёп тюрлю 
болумла  бола туруучудула 
да,  ёксюзлюк сынагъанла 
да бардыла.  Къырал алагъа 
тынгылы юйюр табыуну дурус 
кёреди. Жарсыугъа, барысын 
да юйюрле бла жалчытыр амал  
жокъду, аны себепли сабийле  
интернатлагъа эмда ёксюзле 
тургъан юйлеге тюшедиле. Биз 
алагъа не иги болсакъ да,  ата-
ларын бла аналарын алышал-
лыкъ тюйюлбюз. Хар сабий да 
юйюрде, ата-ананы жылыуунда 
ёсерге керекди. 

– Мен билгенден, алгъын  бу  
араны  аты  «Специализация-
ланнган сабий юй»  деп эди, 
энди  уа -  «Республикалы 
сабий реабилитация ара». Ол 
не бла байламлыды?

– «Жол картагъа» тийишли-
ликде ёксюз сабийлени бир 
ведомствогъа  ётдюрюу бла 
байламлы  этилгенди алай. 
Энди бизни ёксюз, къарар 
адамлары болмай къалгъан,  
къыйын жашау болумгъа тюш-
ген балалагъа къарау деген 
магъанабыз тас болгъанды.  

Анга да къарамай,  бизни 
учрежденияда кечиннген ёк-
сюз, къарар адамлары бол-
май къалгъан, къыйын жашау 
болумгъа тюшген сабийлени 
алыргъа  башха жер болмагъ-
аны себепли, ала болжаллы 
халда мында турадыла. Ол 
жумушубузну  бизни арада иш-
легенле  кесибиз тамамларбыз 
деп бек ышанабыз.  

-Жамауатны  болумуна ол 
къартларына, сабийлерине 
эмда санларында къыяулары 
болгъанлагъа  къалай къа-
рагъанына кёре багъа бери-
леди дейдиле да, ол жаны бла 
болум къалайды?

- Бизде ол жаны бла хал 
кёп регионладан игиди деп 
таукел айталлыкъма. Къырал 
да инсанларыбызны ол къа-
уумуна, артыкъда  инвалид 
сабийлери болгъан юйюрлеге, 
энчи къайгъырады. Ырысхы  
болушлукъну дайым   ёсдюре 
баргъаны бла къалмай,   ан-
гылатыу- жарыкъландырыу 
ишни да  бардырыуну дурус 
кёреди, ол санда  асламлы 
информация органланы юсю 
бла да. 

Ушакъны ХОЛАЛАНЫ
 Марзият бардыргъанды.   

Нальчикде Ленин атлы проспектде бир жаш тиширыуну, 
къышды, жазды  деп къарамай, орамны  сыйпагъанын 
кёпле кёрген болурла. Андан арлакъда уа  бир эски са-
бий арбачыкъ сюелиучюдю.  Анда уа - къагъанакъчыкъ 
жукълап. Бир жол  мен ол тиширыуну  къатына барама да, 
хапарлашып башлайбыз.  «Сабийими къояр адамым жокъ-
ду  да, биргеме жюрютюрге тюшеди. Манга  ишлерге, баш 
кечиндирирге, къызымы ёсдюрюрге да керекди. Мындан   
башха жерде да ишлейме.  Ёксюзле тургъан юйге берсенг 
а, анда сабийни бир кесек заманнга кечиндирген  амалла да 
бардыла деп да айтадыла, алай этерге уа кёлюм бармайды. 
Къыйналсам да, къатымда болса сюеме», – деген эди ол.

Андан айырылгъанымдан сора, бирле уа, онглары да 
болуп тургъанлай, казна юйге берип къоядыла сабийлерин, 
деп келеди акъылыма.  Аны юсюнден Республикалы сабий 
реабилитация араны  баш врачы  Марита КРЫМУКОВА  бла 
ушакъ этгенимде, ол былай айтханды:

«Хар сабийге да ата-ана
къайгъырыу керекди» 

Тюрсюнлери алышыннганды

ЭСГЕРИУЛЕ

Бизни халкъыбыз уруш ёртенинден, 
кёчгюнчюлюк азабындан, дагъ-

ыда кёп инсан кемликледен кесини 
жигитлигини, таукеллигини, миллет 
эслилигини, мадарымлыгъыны хайы-
рындан къутула келгенди. Орта Азия-
дан къайтхан жылларыбызда, туугъан 
жерибизге баш уруп, ата ташыбызны 
къучакълап, биз къайтхандан сора 
бютюнда бийик болгъан таулары-
бызгъа салам берип, ата журтубузну 
алай тансыкълай эдик биз таулула. 
Ол тансыкълыкъ алай къудуретли, 
асыулу эди, таулу кёк да, таулу жер да 
анга сыйыннганча кёрюне. Азатлыкъ-
ны татыулу хауасын шаудан суунуча 
иче, халкъыбыз энди жангы жашауун 
башлай эди. Башлай эди кеси жерин-
де – миллет къууанчлыгъында.

…Элибизни оюлуп, тюп болуп тур-
гъан базларындан биринде хайт деген 

таулу жашла, излей кетип, бир сабан 
агъач тапдыла, тот басханлыкъгъа, 
ишлерге жараулу темирлери жерле-
ринде, саппа-сау.

Жашла аны кётюрюп келип, 
ныгъышха жыйылып тургъан 

таматаланы алларына салдыла. Ол 
тийрени бир тюрлю шошлукъ алды, 
жыйылгъанланы эслерин бийлей. 
Таматала, бир кесек эс жыйып, сабан 
агъачны юсюнден кеси оюмларын 
айта башладыла. Аланы айтханлары 
бир оюмгъа келише эди: уруш аллы 
жыллада колхозну бир темирчиси бар 
эди – темирге жан салгъан таулу. Анга  
къоншу элледен да келиучю эдиле иги 
сабан агъач ишлетирге, дедиле. Бу 
сабан агъач да аны ишиди, дедиле. 
Кеси да, урушдан сау къайтып, сюр-
гюнде ёлгенди, дедиле. Алай айтып, 
таматаланы кёбюсюню кёлю толду. 
Энди алайда таулула, уллу-гитче да, 
бу эрттегили сыйлы затны тансыкъ-
лайдыла, ийнакълайдыла. Сабийле, 
тизилип, къоллары бла тийип-тийип 
кёредиле.

Андан сора башладыла ишлерин 
таулу жашла, темир бла сёлеше бил-
ген, хайт деген жашла. Ала сабан 
агъачны кёп затын алышындырып, 
жангыртып, тотун кетерип, эски чарх-
ларын тюрлендирип, жангы бичакъла 
салып, къол тутхан жеринде чириген 
агъачын кетерип, жаппа-жангысын 
орнатып… Юсюне жау да сюртдюле… 
Андан сора сабан агъачны хайт деп 
аякъ юсюне сюедиле, жангы жашау-

ну кесин сюегенча. Андан сора ол а 
жангырып, къарыу алгъанча болуп, 
учаргъа хазырланнган тау къушха 
ушады.

Кёп къыйынлыкълагъа баш иймей 
келген таулу акъсакъалла жаш-

ланы ишлерин жаратып, къууаннган 
да этип, ыспасларын ыразы болуп 
айтдыла. Алайда  жашла къармашып, 
трактор да келтирдиле. Аны тауушу 
къууанчха кюч бергенча болду. Трак-
торну юсюнде да, аллында да таулу 
жашла таулу байракъны бийик тут-
ханлай, жырлагъан да, тепсеген да 
эте, келедиле.

Энди хар зат да хазырды жаз башы 
жер сюрюрге: жер да, сабан агъач 
да, адамла да. Баразаны ким баш-
ларыкъды? Таулула ол ишге уллу 
магъана бергендиле хар заманда. Ол 
адамны намысы бек бийик болургъа 
керекди. Жыйылгъан халкъ шош 
болду. Сёз айтхан болмай, бары да 
таматала таба къарадыла. Ала уа 
алда сюелген, ёшюнюнде жылты-
рагъан акъбаш таулугъа бурулдула 
да: «Башла!» – дедиле.

Ол а урушну башдан-аякъ сюрюп 
чыкъгъан Берлиннге дери жетген, 
чыныкъгъан чынтты жигит, сабыр 
атлай келип, адамны къолун тутханча,  
сабан агъачны сабын тутуп, дуниягъа 
эшитдирип айтды:

– Ахшы кюнде башлайыкъ жангы 
жашауубузну! Бу къууанчны кёрмей 
къалгъанланы унутур кюнню Аллах бер-
месин бизге! – деди, ауазы эркин чыгъа.

Жангы жашауну жангы баразасы, 
жылы баразасы барады, жарыкъ, 
жангы жыр баргъанча. Кёчгюнчюлюк-
де туугъан таулу сабийчикле жалана-
якълай чабадыла жангы, жылы ба-
разада. Ала, ол сабийле, энди насы-
плыдыла. Атала жери алагъа тирлик 
да, бирлик да, аны бла бирге игилик 
да берликди. Сора жыйылгъанланы 
кёбюсю жангы топуракъны, сыйлы 
топуракъны берчли къол аязларына 
алып, уппа этедиле.

Сыйлы жер а, кесини сабанчыларын 
анча жылны таймай сакълагъан жер 
а, ёз къууанчын жангы баразагъа жыр 
этип береди. Халкъыбыз айтханлай, 
«жыры барны – жолу бар, жыры бар-
ны – алда жарыкъ кюню бар».

Эллиле уа, жангы баразаны башын-
да къазанла асып, жырлай, тепсей, 
ойнай-кюле, аталарыбызны заманын-
дача, къурманлыкъ этедиле.

Таула уа сюелип къарайдыла, 
сюйюнюп къарайдыла жылы, жангы 
баразаны барыууна, жангы жашауну 
жырына.

Энди уа баразаны юсюнден, жылы 
баразаны юсюнден сёзюмю бу назму 
тизгинлерим бла бошайма:

Къайда да жер башында
Чыкъмасын къама къындан,
Жаша энди, жерим, сен
Айырылмай халкъынгдан.

СОЗАЙЛАНЫ Ахмат,
  КъМР-ни, КъЧР-ни да халкъ поэти.

Жылы бараза

ЭНИНЕ: 5. Сюркелип 
жюрюучю, узун къуй-
рукълу гитче жаныу-
арчыкъ.  6.  Ырысхы. 
10. Къаугъа. 11. Аны 
эртте къанат тюкден да 
этгендиле. 12. Терсакъ-
ыл. 15. Кёп сёлешген 
адам. 18. Баш кийим. 
19. Огъурсузлукъ. 20. 
Насыпсызлыкъ. 21. Кё-
зюнде агъы болгъан. 
24. Ётюрюк айтыу. 26. 
К ъ ы ш  ч ы п ы н л а г ъ а 
къоннган къар. 27. Мал 
орунда жерге тюшген 
бичен кесекле. 31. Су-
уну тауушу.  33. Уллу 
эшик. 34. Аллай адам, 
бёрю да болады. 35. 
Айныу, игиге тюрлениу. 
36.  Чабакъ тутханда 
керек зат. 

ЁРЕСИНЕ: 1. Ахлу. 2. 
Сыфатсыз, сюйдюм-
сюз. 3. Машинала жю-
рюген жерде ол бек 
керекди. 4. Буз тау. 7. 
Бийик аскер чын.  8. 
Затны тасха тутуу. 9. 
Юй башы. 13. Ол таууш 
тауукъ орундан келе-
ди. 14. Къаугъа этерге 
сюйгенни къылыгъы. 16. Ал-
лахха баш уруу. 17. Ийисгеу. 

22. Бийик босагъада жол. 23. 
Магъана. 25. Кийик жаныу-
ар. 28. Ётсюз адам. 29. Тауда 

тюз жер. 30. Кёргюзтюучю 
бармакъ. 32. Жип.

ЭНИНЕ: 3. Батыр. 8. Къантарыу. 9. Хурулдау. 
10. Биринчиле. 14. Эмина. 17. Шорпа. 19. Акъ-
мыйыкъ. 21. Жанлау. 22. Къуллукъ. 23. Лобан. 24. 
Къызыу. 25. Лыбыта. 28. Ууахты. 30. Къаламан. 
31. Къарыу. 32. Журун. 35. Жаркъмалау. 38. 
Тыхырдау. 39. Айтхылыкъ. 40. Галау.

ЁРЕСИНЕ: 1. Батуми. 2. Къысхач. 4. Байтамал. 
5. Артиш. 6. Урула. 7. Къарампил. 11. Накъыш. 12. 
Оноулашыу. 13. Къоркъуулукъ. 15. Акъкъалай. 16. 
Тынгылау. 18. Жалын. 20. Бушто. 26. Ыразылыкъ. 
27. Салам. 29. Аууракъыл. 33. Марда. 34. Салта. 
36. Къаудан. 37. Алабай.

Россейни Банкы жангы 
100-сомлукъ ахчаны кёр-
гюзтгенди. Аны бир бетинде 
Москва шахарны белгиле-
ри ишленипдиле: Кремльни 
Спасск къаласы, «Зарядье» 
парк, МГУ-ну мекямы. Бирси 
жанында уа Тверь областьда 
орналгъан совет солдатны 
эсгертмеси суратланады.

Жангы жюзсомлукъну тюр-
сюню хазна тюрленмегенди, 
шёндю жюрюген ол тенгли 
ахчагъа ушашлыды. Алай 
юсюнде жазыулары уа уллу-
ракъдыла, хар нелери да шарт 
кёрюнюрча этилгендиле.

Бу ахчаны юсюнде QR-
коду барды. Аны суратха 
тюшюрюп, Интернетге кирсе, 
100- сомлукъну къоруулау 
белгилери къаллай болгъа-
нын билликсиз.

Къоруулау дегенни юсюн-
ден айтханда, жангы ахча бу 
жаны бла иги атлам этгенди 
дерге боллукъду. Ол ышанла-
ры бла 200- эм 2000-сомлукъ 
ахчалагъа тенг боллукъду. 
Кеси да лак сюртюлюп этил-
гени себепли, тозурамай кё-
бюрек заман жюрюрюкдю.

Эсге сала айтсакъ, шёндю-
гю 100-сомлукъ 1997 жылда 
жарашдырылгъанды. Кеси 
да артда (2001 эм 2004 жыл-
лада) аз-маз жангыртылгъан 
эди. Жангы жюз сом аз-
аздан жайыла барлыкъды. 
Ара Банкда айтханларына 
кёре, банкоматланы эмда 
башха оборудованияны анга 
келиширча этерге заман ке-
рекди.

УЛБАШЛАНЫ Мурат.

КЪОНАКЪЛАНЫ Хасан

2022 жылда 16 июльда Чирик кёлню жагъ-
асында Халкъ чыгъармачылыкъны эм къол 
усталыкъ искусствону алтынчы халкъла 
аралы «АЛТЫН КЪОЛ» фестивалы ётерикди. 
Аны къурагъан Тарых эм маданият эсгертмелени сакъ-
ланыуларына себеплик этген «Къайсыннга жюз 
атлам» фонд бу жолгъу проектни РФ-ни Президенти 
Владимир Путинни оноуу бла быйыл къыралда бар-
дырылгъан Россейни халкъларыны маданият 
хазналарыны жылына жоралайды.

Фестивальгъа Къабарты-Малкъардан, Къарачай-
Черкесден, Дагъыстандан къол устала къатышы-
рыкъдыла. Сёз ючюн, Къарачай-Черкесден Шимал-
Кавказ Къырал Академияны дизайн эм лингвистика 
факультетини келечилери къошуллукъдула. Алай бла 
аланланы маданият хазналарына аталгъан миллет 
эм стилизованный кийимле кёргюзтюллюкдюле. 
СКГА дагъыда «Снежные вершины» деген студент 
тепсеу ансамбльлерин да келтирликди. Ансамбльни 
юсюнден айтханда, ол озгъан ыйыкъда Тюркде къу-
ралгъан къарачайлыланы бла малкъарлыланы диа-
спораларыны «Нартланы тою» деген байрамларында 
жетишимли болуп къайтханды.

Андан сора да, Карачаевск шахарда Къарачай-Чер-
кес къырал университетни студентлерини чыгъармала-
ры кёргюзтюллюкдюле. Элбрус районну халкъ чыгъ-
армачылыкъ арасыны, Черек районну къауумларыны, 
тастар деген къумукъ миллет жаулукъланы усталарыны 
ишлери да кёплеге сейир боллугъу сёзсюздю.

 Фестивальда эрттегили эм шёндюгюлю къарачай-
малкъар жырла эшитилликдиле. «Снежные вершины» 
ансамбль таулу тепсеуле бла къууандырлыкъды жый-
ылгъанланы. Анда китап ярмарка да къураллыкъды.

Къабарты-Малкъарда жашагъанланы, къонакъланы 
да «АЛТЫН КЪОЛНУ» жарыкъ байрамына чакъыра-
быз. Башланыуу 11:00 сагъатдады.

«Къайсыннга жюз атлам» фонд.   Республиканы Курортла эм ту-
ризм министерствосундан бил-
диргенлерине кёре, МТС «Big 
Data» сервисни болушлугъу бла 
россейлиле майда бла июньда 
къайда солургъа сюйгенлерин 
тинтгенди. Ачыкъланнганыча, 
адамла бек жаратып келген жер 
Къабарты-Малкъар болгъанды. 
Бизге Владикавказдан, Москвадан, 
Ставропольдан бла Краснодардан 
аслам турист келгенди. 

«Big Data» 2022 жылны 1 май-
ындан башлап 30 июнуна дери 
туристлени сайлауларын былтырны 
аллай кезиую бла тенлешдиргенди. 
Тохташдырылгъаныча, республи-
кабызда солугъанланы саны 12 
процентге кёбейгенди. Туристлени 

жыл санлары 25-44 болгъанды, 
ала кёбюсюнде бери ючкюнлюк 
жолоучулукълагъа кеслерини авто-
мобильлеринде келгендиле. 

Операторну регионда бёлюмюню 
башчысы Залийханланы Элдар 
айтханнга кёре, Къабарты-Малкъар 
къыш туризмни арасы болгъан-
лыкъгъа, жай солууларын да мын-
да ётдюрюрге сюйгенлени саны 
ёсе барады. «Ол да сейир тюй-
юлдю, бизни жерибизни табийгъ-
аты солургъа аламат келишеди. 
Къонакъбай адетлерибиз, кюнню 
жылылыгъы, татыулу азыкъла, 
таула, чучхурла, кёлле – ала кимни 
да кёлюне жеталлыкъдыла». – де-
генди ол. 

КУЛЬЧАЛАНЫ Зульфия.

Кёп жылланы ичинде биринчи 
кере болуп, КъМР-де медицина уч-
реждениялада ишлегенлени  спар-
такиадасы къуралгъанды. Анга 
республиканы битеу районларын-
дан бла шахарларындан саулукъ 
сакълау учрежденияланы 300-ден 
аслам келечиси къатышхандыла. 
Ала, 12 командагъа юлешинип, 

спортну ондан аслам  тюрлюсюн-
де  къарыуларын сынагъаныдыла. 

Спартакиаданы саулукъ сакълау 
министри Рустам Калибатов бла 
спорт министрни орунбасары Ана-
ланы Аслан ачхандыла. 

Рустам Калибатов быллай эри-
шиулени мындан ары тёрели этер-
ге мурат болгъанын чертгенди. 
«Спортну салукъну игилендириуде 
магъанасын бизден, медикледен, 
иги киши  да билмейди. Биз жа-
мауатха саулукълу жашауну юл-
гюсюн кёргюзтюрге борчлубуз»,-
дегенди ол.

Аналаны Аслан а Спартакиада 
спортну байрамы болгъанын, 
ол медицина учреждениялада 
ишлегенлени бла спортчуланы 
араларында шуёхлукъну кючлерге 
себеплик этеригин белгилегенди. 

Эришиуле Нальчикде сабий 
стадионда бардырылгъандыла. 
Медикле футбол ойнагъандыла, 
узунлукъгъа секиргендиле, эр 
кишиле 400 метрге, тиширыула 
200 метрге чапхандыла. Дагъыда 
шахматлада, стол теннисде къа-
рыуларын да кёргендиле, турникде 
эм кёп  тартылгъанланы да ачыкъ-
лагъандыла.   

Айырмалыла майдалла, кубокла 
эм дипломла бла саугъаланнган-
дыла. КъМР-ни Парламентини 
депутаты, Сюд-медицина экспер-
тизаны бюросуну таматасы Мечу-
каланы Алихан а спортну эки тюр-
люсюнде айырмалы болгъанды.  
Ол ауурлугъу 12 килограммагъа 
жетген ташны 8 метр 80 сантимет-
рге атханды эмда турникде тар-
тылгъанланы арасында биринчи 
болгъанды.   «Бюгюн бери тюрлю-
тюрлю усталыкъланы келечилери 
жыйылгъандыла, къарыуларын 
кёргендиле. Спорт  жаны бла кюч-
лю жашла да бардыла»,-дегенди 
ол бизге, быллай жумушланы 
магъаналылыкъларын черте. 

ТИКАЛАНЫ Фатима. 

Экономика аманлыкълагъа 
къажау мадарланы чеклерин-
де РФ-ни ФСБ-сыны КъМР-де 
Управлениясыны къуллукъ-
чулары Ич ишле министер-
ствону келечилери бла бирге 
Прохладный шахарны адми-
нистрациясыны ишчисини 
аманлыкъ ишин тохтатхан-
дыла. Ол кесини къуллугъун 
оздуруп  хайырланнганына 
ишеклик барды. 

Тохташдырылгъаннга кёре, 
ол шахарны инсанланы жа-
шау болумларын игилендириу 
жаны бла комиссиясыны баш-
чысы  болгъанды. 2021 жылда 
ноябрьде бир тюрлю законлу 
сылтау болмай, ол прохлад-
начы тиширыуну тизмеден 
кетергенди. 

Администрацияны келечи-
сине РФ-ни УК-сыны 285-чи 
статьясыны 2-чи кесегине 
кёре терслеу материалла 
ачылгъандыла. Быллай аман-
лыкъ этгенни эркинлиги 7 
жылгъа дери сыйырылыргъа 
боллугъун айтырчады. 

АБДУЛЛАХЛАНЫ Фатима
 хазырлагъанды. 

Махачкъаладан 
Нальчикге - тюзюнлей рейс

Жууукъ заманда   "Ютэйр"  авиакомпания Махач-
къаладан Нальчикге тюзюнлей рейс ачарыкъды. Аны  
ATR-72  самолёт тамамларыкъды. Ол бараз эм шабат 
кюнледе учарыкъды. 

Биринчи пассажирле жолгъа  Махачкъаладан 3 
августда  16:10 сагъатда атланырыкъдыла эм   Наль-
чикде  17:20 сагъатда къонарыкъдыла. Ызына уа 
самолёт шабат кюн  13:50  сагъатда тебирерикди.  

Расписанияны эм билетлени багъаларыны юсюн-
ден толу хапарны аэропортланы сайтларында 
билирге боллукъду. 

Саулукълу жашау бардырыуну 
магъанасын кёргюзте

Улоу

УФСБ

Жай солуугъа 
Къабарты-Малкъаргъа келедиле

Газетни келир номери 13 июльда чыгъарыкъды.


